Crefu am y llaeth ysbrydol pur
Darllen: 1 Pedr 2:1-3
1 Felly, rhaid i chi gael gwared â phopeth drwg o’ch bywydau - pob twyll, balchder dauwynebog, cenfigennu wrth eraill ac enllibio pobl. 2 Yn lle gadael i bethau felly eich rheoli chi dylech chi fod yn crefu am y llaeth ysbrydol pur fydd yn gwneud i chi dyfu yn eich ffydd. 3 Gan eich bod chi eisoes wedi cael blas ar mor dda ydy’r Arglwydd, dylech fod yr un fath â babi bach newydd ei eni sydd eisiau dim byd arall ond llaeth ei fam. 
Mae’r alwad i fyw’n sanctaidd, i fyw bywydau pur a glân yn glir yn mhennod gyntaf 1 Pedr. Mae Pedr yn mynd ati yma i fanylu ychydig mwy. 

Mae pob Cristion yn wynebu gwahanol demtasiynau. Dydi Cristnogion ddim yn cael eu condemnio bob tro mae nhw’n pechu, mae nhw wedi derbyn bywyd newydd a maddeuant pechodau drwy farwolaeth Iesu Grist ar y groes yn eu lle. Ond, dydy’r Cristion ddim i fod i fyw bywyd drwg! Rhaid iddo ymdrechu i gael gwared â phopeth drwg o’i fywyd. Mae pechodau heb eu cyffesu yn effeithio ar ei gymdeithas â Duw.

Mae Paul yn gwybod nad oes posib i’r Cristion fyw’n berffaith, ond mae help ar gael. Mae o’n arwain Cristnogion i weld y dylen nhw grefu ac awchu am laeth ysbrydol pur.

Be ydy hyn? Gair Duw yn ei burdeb; gair Duw heb ei wyrdroi gan syniadau pobl. Wrth ddarllen a dysgu beth yw gwir ystyr gair Duw yn y Beibl mae Cristnogion yn tyfu ac aeddfedu yn ysbrydol, yn union fel mae babi newydd ei eni yn tyfu o gael llaeth.  Ac roedd Paul yn glir y dylai Cristnogion grefu amdano; wnaiff babi ddim aros yn amyneddgar am ddwy awr os ydy hi eisiau bwyd, mae’n crefu’r llaeth yn syth. Faint o laeth sydd ei angen – digon i leddfu’r awch ... ond bydd angen mwy mewn dim o dro. Mae angen darllen y gair yn gyson a byw yn ufudd iddo, er mwyn gallu aeddfedu mewn ffordd fydd yn plesio Duw.
Mae pob un sydd wedi credu yn Iesu Grist fel eu Hachubwr eisoes wedi cael blas ar ba mor dda ydy’r Arglwydd. Felly wrth ddarllen mwy amdano, a’i addoli’n fwy dwfn, bydd pob Cristion yn cael mwy a mwy o ddealltwriaeth o ddaioni Duw.

Fedr neb wybod pa flas sydd ar fwyd heb ei brofi; heb gymryd tamaid a’i flasu. Mae’r un peth yn wir am Dduw – fedrwn ni ddim dod i’w nabod heb ei geisio a’i brofi. Dylen ni i gyd wneud yn fawr o’r rhyddid dyn ni’n fwynhau ar hyn o bryd i ddarllen ein Beiblau a dysgu am Dduw.

